
Prezident İlham Əliyevin yeni dövlət idarəçiliyi texnologiyaları Azərbaycan Respublikasının innovativ inkişafının təminatçısıdır
Azərbaycan Respublikası uğurla inkişaf etməkdədir və praktiki olaraq bütün nüfuzlu beynəlxalq təşkilatların dəyərləndirmələrinə görə bu inkişaf innovativ xarakter daşıyır.

Ölkə inkişafının innovativ olmasının bir göstəricisi də ondadır ki, 2020-ci il yanvar ayının 21-də başlanacaq 50-ci Davos Dünya İqtisadi Forumunun gündəliyinə daxil edilmiş və qlobal əhəmiyyət daşıyan davamlı inkişaf və iqlim dəyişmələri problemləri artıq uzun müddətdir ki, ölkənin iqtisadi və sosial inkişafının əsas prioritetidir. Beynəlxalq təşkilatların hesabatları bunu sübut edir.

Tarixi baxımdan qısa müddətdə müşahidə edilən belə sürətli və innovativ inkişaf strategiyasının əsası Ümummilli Lider Heydər Əliyev tərəfindən qoyulmuş və ölkə Prezidenti İlham Əliyev tərəfindən yaradıcılıqla inkişaf etdirilmişdir. Müstəqilliyin bərpa edilməsindən cəmi 30 ildən az bir müddət ötməsinə, müstəqilliyin ilk illərinin çox mürəkkəb və dövlətçilik üçün böyük risklər şəraitində keçməsinə, ölkənin hərbi təcavüzə məruz qalması və işğal nəticəsində ərazilərin əhəmiyyətli bir hissəsinin iqtisadi, sosial və humanitar dövriyyədən çıxarılmasına, sayı milyondan çox olan qaçqın və köçkün ordusu və onların problemləri ilə üzləşməsinə baxmayaraq, Azərbaycan Respublikası bütün bu çətinliklər şəraitində uğurla inkişaf etmişdir. Bu inkişaf son 16 ildə öz kəmiyyət və keyfiyyət göstəriciləri ilə çox uğurlu olmuşdur və beynəlxalq təşkilatlar bu faktı öz hesabatlarında yüksək dəyərləndirir, Azərbaycan Respublikasını müasir inkişaf göstəricilərinə görə dünya liderləri sırasına daxil edirlər. Beynəlxalq statistikaya əsasən bu gün Azərbaycan Respublikasının iqtisadi, sosial və humanitar sahədə qazandığı uğurlar yüz illər tarixi olan "böyük yeddilik” (G7), "böyük iyirmilik” (G20), Avropa Birliyi (EU), İqtisadi Əməkdaşlıq və İnkişaf Təşkilatının (OECD) üzvləri olan ölkələr səviyyəsindədir və bir sıra hallarda onlardan da üstündür.

Tarixi baxımdan qısa bir zamanda iqtisadi, sosial və humanitar sahədə əhəmiyyətli nəticələrin əldə edilməsi yalnız yüksək səviyyədə həyata keçirilən və müasir elmə əsaslanan dövlət idarəçiliyinin nəticəsidir. Effektiv idarəçilik insan fəaliyyətinin bütün sahələri üçün çox önəmlidir. Lakin dövlət idarəçiliyində müasir elmə əsaslanan düzgün proqnozların verilməsi və yeni texnologiyaların tətbiqi həm milli, həm də beynəlxalq iqtisadi, sosial, ekoloji və hərbi təhlükəsizliyi, hazırkı və gələcək nəsillərin rifahını təmin edən davamlı inkişaf və inklüziv cəmiyyətin qurulması üçün olduqca əhəmiyyətlidir. Ölkə Prezidenti İlham Əliyevin həyata keçirdiyi inkişaf strategiyası belə elmi idarəçiliyə əsaslanır. Beynəlxalq təşkilatların rəsmi hesabatları da bunu göstərir.

Müasir effektiv idarəetmənin ən vacib şərtlərindən biri mövcud ehtiyatların səmərəli idarə edilməsidir. Bu, bütün maddi mənbələrə, o cümlədən enerji ehtiyatlarına da aiddir. Ölkə Prezidenti İlham Əliyev son həftələrdə enerji təhlükəsizliyinə və enerji səmərəliyinə aid bir sıra görüşlər keçirmiş, təyinatlar olmuş və qərarlar qəbul etmişdir. Enerji səmərəliliyinin yüksək olması, eyni zamanda, resursların idarəedilməsinin, ümumiyyətlə, idarəetmənin yüksək səviyyədə olmasından xəbər verir. Az enerji sərf edərək daha çox məhsulun istehsalı onun maya dəyərini aşağı salır ki, bu da iqtisadi baxımdan əlverişlidir. Nəzərə alınanda ki, bu gün dünyada istifadə olunan enerjinin 70 faizindən çoxu bərpa olunmayan mənbələrdən alınır, belədə enerjidən məsuliyyətli istifadənin gələcək nəsillər və ümumiyyətlə, davamlı inkişaf üçün əhəmiyyəti daha aydın görünür. Nəhayət, eyni iqtisadi nəticə əldə etmək üçün daha az enerji sərfiyyatı atmosferə atılan istixana qazlarının miqdarını azaldır, qlobal iqlim dəyişmələrinə təsirləri zəiflədir. Qlobal iqlim dəyişmələri 2020-ci ildə keçirilən Davos Dünya İqtisadi Forumunun gündəliyində olan əsas məsələlər sırasındadır. Bu səbəbdən beynəlxalq təşkilatlar enerji səmərəliliyinə xüsusi diqqət yetirir və bu prosesi daimi nəzarətdə saxlayırlar. Dünya Bankı bu prosesin müxtəlif ölkələrdə monitorinqini keçirir və nəticələrini dərc edir. Azərbaycan üçün 2020-ci il üçün mövcud və dərc olunmuş məlumatlar aşağıdakı kimidir (Şəkil 1).

Şəkil 1. Azərbaycan Respublikasında və dünyada (orta) 1000 ABŞ dolları (alıcılıq qabiliyyəti pariteti (AQP) nəzərə alınmaqla) ümumdaxili məhsul (ÜDM) üçün sərf olunmuş enerji (neft ekvivalenti, kg). Mənbə: Dünya Bankı, 2020.
Şəkil 1-dən göründüyü kimi, XXI əsrin ilk illərində Azərbaycan Respublikasında 1000 ABŞ dolları dəyərində məhsul istehsal edərkən 304,8 vahid enerji sərf edilirdi ki, bu da o zaman orta dünya göstəricilərindən iki dəfə çox idi. Qısa bir zaman kəsiyində Azərbaycanda enerji səmərəliliyi bir necə dəfə artıb və Dünya Bankının son dərc edilmiş məlumatlarına görə 1000 ABŞ dolları dəyəri olan məhsulun istehsalına ölkə yalnız 89,1 vahid enerji sərf edir. Hazırda Azərbaycanda enerji səmərəliliyi dünyanın orta göstəricisindən 30 faiz yüksəkdir.

Ölkə Prezidenti cənab İlham Əliyev tərəfindən dövlət idarəçilik sahəsində həyata keçirilən innovativ inkişaf strategiyasının nəticəsində müstəqilliyini, bərpasından cəmi 30 il keçmiş Azərbaycan Respublikası enerji idarəedilməsi sahəsində artıq yüz illərlə tarixi olan bir sıra "böyük yeddilik” (G 7) qrupuna daxil olan ölkələr səviyyəsindədir və bəzilərini isə geridə qoymuşdur (Şəkil 2).

Şəkil 2. "Böyük yeddilik” (G 7) ölkələri və Azərbaycan Respublikasında bir vahid enerjinin (1 kg neftdə olan enerjinin ekvivalenti) istifadəsi ilə istehsal olunmuş ÜDM-nin dəyəri (ABŞ dolları, alıcılıq qabiliyyəti pariteti (AQP) ilə). Mənbə: Dünya Bankı, 2020.
Şəkil 2-dən göründüyü kimi, Azərbaycan Respublikasında enerji səmərəliliyi Dünya Bankının hazırkı məlumatlarına görə Kanada, ABŞ, Fransa, Yaponiya və "böyük yeddilik” (G 7) qrupunun orta göstəricisindən üstündür. Bu nailiyyət əslində Azərbaycan Respublikasında inkişaf strategiyasının düzgün seçilməsindən və tətbiqindən xəbər verir. Qeyd edilməlidir ki, enerji səmərəliyinə görə Azərbaycan Respublikası neft və qaz ixrac edən ölkələr arasında da liderdir və bu liderliyi Norveç ilə bölüşür.

Son illərdə Azərbaycan Respublikasının iqtisadi, sosial və humanitar inkişafı çox sürətli və innovativ olmaqla yanaşı, dünyanın XXI əsr üçün əsas prioriteti sayılan davamlı və eyni zamanda hər bir vətəndaşın rifahına müsbət təsir göstərən inklüziv inkişaf tələblərinə yüksək dərəcədə cavab verir. Bu səbəbdən bir çox nüfuzlu beynəlxalq təşkilatlar Azərbaycanın bu sahədə də qazandığı nailiyyətləri xüsusi qeyd edir və ölkənin yüksək reytinqləri haqqında mütəmadi olaraq hesabatlar dərc edirlər. Ölkə mətbuatında işıqlandırılan bu nailiyyətlər olduqca əhəmiyyətlidir. Lakin bəzi hallarda həmin məlumatlar təsvir şəklində təqdim olunur . Göstərilən məlumatları təhlil etdikdə isə məlum olur ki, Azərbaycan Respublikasının nailiyyətləri təsvir edilənlərdən daha yüksəkdir və bir sıra hallarda dünya liderliyi səviyyəsindədir. Bunu bir neçə misalla göstərmək olar.

Azərbaycan Respublikası davamlı inklüziv inkişafın optimal idarəedilməsi sahəsində dünya lideridir. Məlum olduğu kimi, inklüziv inkişaf tərəqqinin elə bir yoludur ki, bu zaman ölkə hərtərəfli inkişaf edir və bu prosesin müsbət nəticələrini ölkənin bütün vətəndaşları hiss edirlər. Azərbaycan Respublikası Prezidenti cənab İlham Əliyevin həyata keçirdiyi balanslandırılmış iqtisadi, sosial və humanitar siyasət dünyada davamlı inklüziv inkişafın planlaşdırılması və idarə edilməsinin ən yaxşı nümunəsidir. Ölkənin hərtərəfli inkişafı və olduqca uğurlu sosial siyasət bunu sübut edir. Davos Dünya İqtisadi Forumunun inklüziv inkişafa həsr olunmuş son hesabatlarından, Dünya Bankının məlumatlarından aydın olur ki, Azərbaycan Respublikası bu sahədə yüksək nəticələr əldə etmişdir. Təsvir səviyyəsində beynəlxalq təsnifata görə Azərbaycan Respublikası keçid iqtisadiyyatına malik ölkələr arasında üçüncü yerdədir və bu statusda bir sıra Avropa İttifaqı, İqtisadi Əməkdaşlıq və İnkişaf Təşkilatı (OECD) və "böyük yeddilik” (G7) üzvlərini geridə qoymuşdur. Bu, özlüyündə artıq çox yüksək nailiyyətdir. Lakin bu proseslərin təhlili vurğulamağa əsas verir ki, müasir dünyanın əsas prioriteti olan davamlı inklüziv inkişaf edən cəmiyyətin formalaşması və bu proseslərin səmərəli idarəedilməsi sahəsində Azərbaycanın nailiyyətləri daha yüksəkdir, hətta ölkə bu sahədə dünyada liderdir (Cədvəl 1, Şəkil 3).

Cədvəl 1. Avropa İttifaqı və seçilmiş ölkələrin iqtisadi imkanları və inklüziv inkişaf göstəriciləri. Məlumat mənbəyi: World Bank, 2020; World Economic Forum, Davos, 2018, 2019.
Azərbaycanın bu ölkələr arasında reytinqinin yüksək olması ilə yanaşı, digər məqam da çox önəmlidir. Belə ki, iqtisadi imkanlarına görə keçid ölkələri arasında 26-cı olmasına baxmayaraq, Azərbaycan davamlı inklüziv inkişaf göstəricilərinə görə bu qrupa aid olan ölkələr arasında 3-cü yerdədir, yəni öz imkanından 23 pillə yuxarıdadır (Cədvəl 1). Daha az maliyyə sərf etməklə daha yüksək nəticənin əldə edilməsi ölkə Prezidenti İlham Əliyevin dövlət idarəçiliyində tətbiq etdiyi yeni texnologiyaların, innovativ iqtisadiyyatın və güclü sosial siyasətin bəhrəsidir. Nəticədə Azərbaycan Respublikası davamlı inklüziv inkişafın idarəedilməsi səmərəliliyinə görə (+23) dünyada birinci yerdədir. İkinci yerdə Çex Respublikasıdır (+13), üçüncü yeri (+8) bir sıra ölkələr, o cümlədən Koreya Respublikası, Sloveniya, İslandiya bölüşürlər (Şəkil 3).

Şəkil 3. Dünya ölkələrində inklüziv inkişaf naminə iqtisadi imkanlardan müxtəlif dərəcədə istifadə edilməsi: İqtisadi imkan və inklüziv inkişaf reytinqləri arasında fərq. Məlumat mənbəyi: World Bank, 2020;. World Economic Forum Reports, Davos, 2018, 2019.
Ölkənin hərtərəfli inkişafını və əhalinin rifahını yüksək səviyyədə təmin edən davamlı inklüziv inkişafın səmərəli və ən optimal planlaşdırılması və idarə edilməsi sahəsində Azərbaycanın dünyada liderliyi "böyük yeddilik” (G 7) ölkələri və Azərbaycan Respublikasının inklüziv inkişaf indeksinin (İİİ) hər vahidinə sərf edilmiş ümumdaxili məhsulun (ÜDM) miqdarının müqayisəsindən də aydın olur (Şəkil 4).

Şəkil 4. İnklüziv İnkişaf indeksinin (İİİ) hər vahidinə sərf edilmiş adambaşına ÜDM (ABŞ dolları alıcılıq qabiliyyəti pariteti (AQP) ilə). Məlumat mənbəyi: World Bank, 2020;. World Economic Forum Reports, Davos, 2018, 2019.
Şəkil 4-dən göründüyü kimi, beynəlxalq təşkilatların məlumatlarına əsasən, Azərbaycan Respublikası davamlı inklüziv inkişafın məqsədlərinə nail olmaq üçün G 7 ölkələri ilə müqayisədə 2-3 dəfə az vəsait sərf edir və hətta bu halda da daha yüksək nəticələr əldə edir. Odur ki, beynəlxalq təşkilatların hesabatlarına görə, Azərbaycanın inklüziv inkişaf göstəriciləri bir sıra iqtisadi baxımdan yüksək imkanlara malik olan ölkələrdən daha üstündür. Bu ölkələrdən ABŞ, Yaponiya, İspaniya, İtaliya, İsrail, Portuqaliya, Yunanıstan və digərləri göstərilə bilər (Şəkil 5).

Şəkil 5. İqtisadi cəhətdən inkişaf etmiş ölkələr və Azərbaycan Respublikasının inklüziv inkişaf indeksləri. Məlumat mənbəyi: World Economic Forum Reports, Davos, 2018, 2019.
Azərbaycan Respublikasının inklüziv inkişaf indeksinin yüksək olmasına ölkədə həyata keçirilən uğurlu iqtisadi və sosial siyasət ilə yanaşı, dövlət idarəçilik sahəsində reallaşdırılan digər sistemli tədbirlər də təsir göstərir. Bunların arasında 2003-cü il ilə müqayisədə Azərbaycanda atmosferə atılan və qlobal iqlim dəyişmələrinə səbəb olan istixana qazlarının miqdarının istehsal olunmuş ÜDM-nin hər vahidinə görə 5 dəfə azalması (mənbə: Dünya Bankı, 2020), ölkədə xarici borcun aşağı səviyyədə olması, uğurlu demoqrafik siyasət, əhalinin yüksək səviyyədə məşğulluğu, median gəlirlərin artması və digər amillər aid edilə bilər. Bütün bu amillər indikatorlar kimi inklüziv inkişaf indeksinin hesablanmasında istifadə edilir.

Azərbaycan Respublikası sosial siyasət üzrə də dünya lideridir. Azərbaycan Respublikasının Prezidenti cənab İlham Əliyevin təşəbbüsü ilə həyata keçirilən uğurlu sosial siyasət nəticəsində ölkə əhalisinin çox böyük bir hissəsinin maddi durumu və sosial statusu əhəmiyyətli dərəcədə yüksəlmişdir. Bu proseslər son illərdə xüsusilə uğurlu olmuşdur. Azərbaycan Respublikasında uğurlu iqtisadi siyasət müvafiq sosial tədbirlərin həyata keçirilməsi üçün imkan yaratmışdır. Bu uğurlar bir sıra beynəlxalq sənədlərdə, o cümlədən Davos Dünya İqtisadi Forumunun təsisçisi və prezidenti professor Klaus Şvabın hazırladığı hesabatda da öz əksini tapmışdır. Həmin hesabatda 140 ölkənin iqtisadi imkanları və bu imkanların sosial siyasət, əhalinin rifahının yüksəldilməsi üçün nə dərəcədə istifadə edilməsi təhlil olunmuşdur. Təhlil edilən ölkələrin iqtisadi imkanları rəqabətlilik, sosial siyasətin vəziyyəti isə əhali arasında gəlirlərin nə dərəcədə ədalətli bölünməsi əsasında müəyyən edilmişdir. Professor Klaus Şvabın hesabatında bəzi seçmə ölkələrdə iqtisadi imkanlar və sosial siyasət sahəsində vəziyyət xüsusi təhlil edilmişdir. Belə bir müqayisəli təhlil 7 ölkə üçün: ABŞ, Almaniya, Danimarka, Braziliya, Cənubi Afrika Respublikası, Vyetnam və Azərbaycan Respublikasına aid həyata keçirilib (Şəkil 6). 6-cı şəkildə təsvir olunan sxem Davos Dünya İqtisadi Forumunun hesabatında verildiyi kimi oxucuların diqqətinə təqdim olunur. Şəkildən aydın görünür ki, Azərbaycan Respublikasında davamlı və inklüziv inkişaf üçün önəmli olan sosial siyasət ölkənin əsas prioritetidir. Ölkə Prezidenti İlham Əliyevin insanı inkişafın mərkəzində yerləşdirən dövlət idarəçilik strategiyası uğurla həyata keçirilir.

Şəkil 6. İqtisadiyyat və sosial siyasət: seçilmiş G 7, G 20 ölkələri və Azərbaycan Respublikası. Məlumat mənbəyi: The Global Competitiveness Report, Davos, 2018, 2019.
Şəkil 6-dan aydın olur ki, təhlil edilən ölkələrdə iqtisadi imkanlar sosial siyasətdə fərqli şəkildə əks olunur. Kəmiyyət baxımından sosial siyasətin səmərəliyi belə ardıcıllıqla təqdim edilə bilər: Azərbaycan Respublikası - (+31), Vyetnam - (+8), Danimarka - (- 11), Braziliya - (-15), Almaniya - (-18), Cənubi Afrika Respublikası - (-29), ABŞ - (-34). Son bir ildə Azərbaycan Respublikasında həyata keçirilən uğurlu iqtisadi və sosial siyasət bu göstəricilərin daha da yüksək olması üçün şərait yaradır.

Qazanılmış uğurların əsasında ölkə Prezidenti cənab İlham Əliyevin dövlət idarəçiliyində ilk dəfə tətbiq etdiyi innovativ, o cümlədən sinergetik, komplementar, kompensasion texnologiyalar, onların kompleks şəkildə istifadəsi durur. Bu texnologiyaların tətbiqi nəticəsində dövlət idarəçiliyində səmərəliliyin artması, daha az vəsaitin istifadəsi ilə daha əhəmiyyətli nəticələrin əldə edilməsinə, XXI əsrin əsas prioriteti olan davamlı inkişaf edən inklüziv cəmiyyətin formalaşmasına nail olunur. Bu texnologiyalar dövlət proqramlarının milli proqramlara transformasiyası, iqtisadi layihələrin reallaşdırılması prosesində milli, xarici və beynəlxalq iştirakçıların maraqlarının nəzərə alınması və uzlaşdırılması, bilik, texnologiyaların və maliyyə resurslarının əvəzsiz və güzəştli şərtlərlə mübadiləsini özündə ehtiva edir.

Bu nailiyyətlər haqqında məlumatların yayılması və təbliği ölkənin gələcək inkişaf perspektivləri baxımından da əhəmiyyətlidir.

